
Le Fà Monèyeü 
 

In dizevoueu sin sesante neü Joseph-Samuel Farinet l’è arèvô in Valaï. Avoui sé 
biô z’ayon, i l’avaï l’ê bïn alurô.  
É min i l’avaï on biô predjé, l’a zu detir bramin d’ami, tsarmô é émosionô pè sé 
kalité.                                                                                                                                      
Mi sé dzin li  saviv’on pâ a kô l’avive a fire ? 
Ka su di z’ê dè biô maton é asebin on biô predjé sè katcheve on ouome kè in 
sekrè, fazive dè la fàs’a monèye ! 
L’è dinse kè din li velâdze, li pièse dè vin santeme fasiv’on li  petchou min dè 
petchou pan. 
Li z’otorité mènâv’on on’inkète é le fà monèyeü fu rapidamin démaskô é 
infarmô. 
Mi via dè sé redjouyé dè son inprezonemin li dzin di velâdze l’on pâ setèni li 
z’otorité. Pouor dèke avaï infarmô on ouome se bon ? 
Bïn suir kè fazive dè l’ardzin. Mi i fazive to sin pouo le bayé  u poure dzin ?   
L’ère on fà monèyeü, d’akouo, mi on fà monèyeü u gran kieü kè suportâve pâ 
dè vêre li petchou d ‘zin  din le mâleu. É rapidamin Farinet pasâ dé koupâble a 
viktime. D’on kou l’è devènu on érô fazin dè lui on vrê Robin di Bou Valèzan ! 
U fon dè sa praïzon, Farinet l’avaï  k’ona tzouse in tite : prindre la peüfle 
d’èskanpète, l’è d’ayeü sè kè l’a fi… on biô dzo Farinet l’a praï la hlo di tsan. 
Troua vete la polise baya l’alèrte é bramin dè jandârme sè son mètu in tsase 
pouo le retrovâ. Miem avoui to sinse le Farinet  l’ère introvable. 
Li dzin dé velâdze dere rïn, é kin li jandarme demindâv’on un dzin di 
z’èkplekasion, gnou pouo dere kakè tsouze u bin adon dè bitcharneri .  
Li Valèzan avaï praï le parti du bon. I  vèyin din sé Farinet li on définseü di poure 
dzin, é la mà di retse. É avoui to sin, l’ è z’u bramin ézia dè se katcha din li 
velâdze. 
Mi min li dzo pasâv’on, min li tsanse dè resta kia vègnèv’on kouorte. Li z’otorité 
le brètchâv’on parto i le vouolâve mà u vivin. On dzo i l’on retrovô u fon d’on 
ponble. Onna tsouze l’è suire vouor, i faraï pâ mi dè fàs’a monèye, mi ko l’ère 
veretablemin, le saraïye tè no on dzo ? 

